
NAMANGAN VILOYATIDA INVESTITSIYA 

MEXANIZMLARI HARAKATLANISHINING IJTIMOIY-

IQTISODIY OMILLARI VA HUDUDIY XUSUSIYATLARI 
Kenjayev Ikrom Ergashboyevich 

 

СОЦИАЛЬНО-ЭКОНОМИЧЕСКИЕ ФАКТОРЫ И 

РЕГИОНАЛЬНЫЕ ОСОБЕННОСТИ 

ФУНКЦИОНИРОВАНИЯ ИНВЕСТИЦИОННЫХ 

МЕХАНИЗМОВ В НАМАНГАНСКОЙ ОБЛАСТИ 
Кенжаев Икром Эргашбоевич 

 

SOCIO-ECONOMIC FACTORS AND REGIONAL 

FEATURES OF INVESTMENT MECHANISMS IN THE 

NAMANGAN REGION 
Ikrom Ergashboyevich Kenjayev 

 
Abstract. This article examines the socio-economic factors and regional characteristics affecting the 

functioning of investment mechanisms in the Namangan region. The study analyses the region’s demographic 

potential, gross regional product growth, investment infrastructure development, and structural changes in the sources 

of fixed capital investment financing. The dynamics of foreign direct investment by type of economic activity for 

2020–2025 are also assessed. 

Keywords: investment mechanism, regional development, demographic potential, investment infrastructure, 

gross regional product. 

Annotatsiya. Mazkur maqolada Namangan viloyatida investitsiya mexanizmlarining harakatlanishiga ta’sir 

etuvchi ijtimoiy-iqtisodiy omillar va hududiy xususiyatlar tadqiq etilgan. Viloyatning demografik salohiyati, yalpi 

hududiy mahsulot o‘sishi, investitsiya infratuzilmasining rivojlanishi hamda asosiy kapitalga investitsiyalarni 

moliyalashtirish manbalaridagi tarkibiy o‘zgarishlar tahlil qilingan. Shuningdek, 2020–2025-yillarda iqtisodiy 

faoliyat turlari bo‘yicha jalb etilgan to‘g‘ridan-to‘g‘ri xorijiy investitsiyalar dinamikasi baholangan. 

Kalit so‘zlar: investitsiya mexanizmi, hududiy rivojlanish, demografik salohiyat, investitsiya infratuzilmasi, 

yalpi hududiy mahsulot. 

Аннотация. В статье исследованы социально-экономические факторы и региональные особенности, 

влияющие на функционирование инвестиционных механизмов в Наманганской области. Проанализированы 

демографический потенциал региона, динамика валового регионального продукта, развитие инвестиционной 

инфраструктуры и структурные изменения в источниках финансирования инвестиций в основной капитал. 

Также дана оценка динамике прямых иностранных инвестиций по видам экономической деятельности за 

2020–2025 годы. 

Ключевые слова: инвестиционный механизм, региональное развитие, демографический потенциал, 

инвестиционная инфраструктура, валовой региональный продукт. 

 

KIRISH 

Hududlarning barqaror iqtisodiy rivojlanishi 

investitsiya resurslarini shakllantirish, jalb qilish va 

iqtisodiyot tarmoqlari o‘rtasida samarali taqsimlash 

mexanizmlarining qay darajada ishlashiga bog‘liq. 

Investitsiya mexanizmi hududning ishlab chiqarish, 

moliyaviy, infratuzilmaviy va mehnat salohiyatini o‘zaro 

bog‘lovchi iqtisodiy vositalar majmuasi sifatida 

namoyon bo‘ladi. Uning samaradorligi hududdagi 

demografik jarayonlar, bozor sig‘imi, mehnat resurslari, 

yalpi hududiy mahsulot hajmi, ishlab chiqarish tarkibi va 

investitsiya infratuzilmasining rivojlanish darajasi bilan 

belgilanadi. 

J.M. Keynes investitsiyalarni yalpi talab, ishlab 

chiqarish hajmi va bandlikni oshiruvchi muhim 

makroiqtisodiy omil sifatida baholagan [1]. J. 

Schumpeter investitsiyalarni innovatsiyalar, yangi 

texnologiyalar va ishlab chiqarishning tarkibiy 

yangilanishini ta’minlovchi asosiy manbalardan biri 

sifatida ko‘rsatgan [2]. Hududiy iqtisodiyot 

https://globalsciencehub.uz/index.php/IE/uz

nazariyalarida esa investitsiyalar iqtisodiy o‘sishning 

hududlar o‘rtasida notekis taqsimlanishi va o‘sish 

markazlarining shakllanishiga ta’sir etuvchi omil sifatida 

talqin qilinadi [3]. 

Investitsiya resurslarining hududga jalb etilishi 

faqat moliyaviy imtiyozlarga emas, balki rivojlangan 

transport-logistika tizimi, energiya ta’minoti, bank-

moliya xizmatlari, sanoat zonalari, raqamli infratuzilma, 

malakali mehnat resurslari va samarali davlat 

boshqaruviga ham bog‘liq. M. Porter hududlarning 

raqobatbardoshligi va investitsion jozibadorligini ishlab 

chiqarish omillari, talab sharoitlari, o‘zaro bog‘liq 

tarmoqlar va raqobat muhitining rivojlanganligi bilan 

izohlagan [4]. 

Namangan viloyati O‘zbekistonning aholisi zich 

joylashgan va demografik salohiyati yuqori hududlaridan 

biridir. Aholi sonining barqaror ko‘payishi bir tomondan 

mehnat resurslari va ichki iste’mol bozori kengayishiga 

xizmat qilsa, ikkinchi tomondan yangi ish o‘rinlarini 

yaratish, ishlab chiqarish quvvatlarini ko‘paytirish va 

ijtimoiy infratuzilmani rivojlantirishga bo‘lgan talabni 

kuchaytiradi. 

ADABIYOTLAR SHARHI 

Investitsiya va hududiy rivojlanish o‘rtasidagi 

bog‘liqlik iqtisodiy adabiyotlarda turli nazariy 

yondashuvlar asosida o‘rganilgan. J.M. Keynes 

investitsiyalarni iqtisodiy o‘sish va bandlikning muhim 

omili sifatida baholagan bo‘lsa [1], J. Schumpeter 

ularning innovatsion yangilanish va tadbirkorlik 

faolligidagi rolini asoslab bergan [2]. 

F. Perroux va G. Myrdal tadqiqotlarida 

investitsiya oqimlarining ayrim hududlar va tarmoqlarda 

jamlanishi iqtisodiy o‘sish markazlarini shakllantirishi, 

biroq hududlar o‘rtasidagi tafovutlarni ham kuchaytirishi 

mumkinligi ko‘rsatilgan [3; 5]. M. Porter hududlarning 

investitsion jozibadorligi infratuzilma, mehnat resurslari, 

bozor talabi va raqobat muhiti bilan bog‘liqligini 

ta’kidlagan [4]. 

D. North investitsiya faoliyati samaradorligi mulk 

huquqlarining himoyasi, institutsional barqarorlik va 

davlat boshqaruvi sifatiga bog‘liqligini asoslagan [6]. 

Xalqaro tashkilotlar tadqiqotlarida esa transport, 

energetika, moliya, raqamli xizmatlar va inson kapitali 

infratuzilmasi hududlarga investitsiya jalb etishning 

muhim omillari sifatida qayd etilgan [7; 8]. 

Mavjud ilmiy ishlarda hududiy investitsiya 

jozibadorligi va xorijiy investitsiyalar masalalari keng 

o‘rganilgan. Biroq demografik o‘sish, yalpi hududiy 

mahsulot dinamikasi, investitsiyalarni moliyalashtirish 

tarkibi va xorijiy investitsiyalarning tarmoqlar bo‘yicha 

taqsimlanishini yagona tizim doirasida baholash masalasi 

yetarli darajada yoritilmagan. 

TADQIQOT METODOLOGIYASI 

Tadqiqotning axborot bazasini Namangan 

viloyatining 2020–2025-yillardagi demografik, 

makroiqtisodiy va investitsion ko‘rsatkichlari, 

O‘zbekiston hududlari bo‘yicha asosiy kapitalga 

investitsiyalarni moliyalashtirish manbalari hamda 

iqtisodiy faoliyat turlari bo‘yicha jalb etilgan to‘g‘ridan-

to‘g‘ri xorijiy investitsiyalar haqidagi ma’lumotlar 

tashkil etdi. 

Tadqiqotda quyidagi usullardan foydalanildi: 

statistik kuzatish va dinamik qatorlar tahlili; 

qiyosiy va tarkibiy tahlil; 

hududlararo taqqoslash; 

guruhlash va tizimlashtirish; 

trend tahlili; 

ilmiy abstraksiyalash va umumlashtirish. 

Investitsiya mexanizmining transformatsiyasi 

korxona va aholi mablag‘lari ulushining kamayishi 

hamda jalb qilingan, xorijiy va institutsional kapital 

manbalarining roli ortishi orqali baholandi. 

TAHLIL VA NATIJALAR  

Demografik jarayonlar investitsiya 

mexanizmlariga bevosita va bilvosita ta’sir ko‘rsatadi. 

Aholi sonining o‘sishi mehnat resurslari taklifini, ichki 

iste’mol hajmini va uy-joy, transport, ta’lim, tibbiyot 

hamda boshqa xizmatlarga talabni oshiradi. Shu bilan 

birga, demografik bosim yangi ish o‘rinlari va ishlab 

chiqarish quvvatlarini yaratishga yo‘naltiriladigan 

investitsiyalar hajmini ko‘paytirishni talab qiladi (1-

jadval).

1-jadval. 

Namangan viloyatida demografik ko‘rsatkichlar dinamikasi, ming kishida1 

Yil Doimiy aholi soni,  Tabiiy o‘sish, % Aholi sonining o‘sishi, % 

2020 2867,4 61,2 56,6 

2021 2931,1 66,5 63,6 

2022 2997,6 68,9 66,5 

2023 3066,1 70,7 68,6 

2024 3131,7 67,6 65,6 

2025 3190,8 61,3 59,1 

1-jadval ma’lumotlariga ko‘ra, Namangan 

viloyatining doimiy aholisi 2020-yildagi 2 867,4 ming 

kishidan 2025-yilda 3 190,8 ming kishiga yetgan. 

Natijada aholi soni 323,4 ming kishiga yoki 11,3 foizga 

oshgan. 

 
1 Namangan viloyati statistika boshqarmasi ma’lumotlari asosida muallif tomonidan tuzilgan. 

Mazkur o‘sish viloyatda mehnat resurslari bazasi 

va ichki iste’mol bozori kengayib borayotganini 

ko‘rsatadi. O‘rtacha hisobda yiliga qariyb 64,7 ming 

kishilik aholi o‘sishi kuzatilgan. Bu sanoat, qurilish, 

qishloq xo‘jaligi, savdo, transport va xizmatlar sohalarida 

yangi ish o‘rinlarini yaratishni talab qiladi. 

https://globalsciencehub.uz/index.php/IE/uz

Demografik salohiyat investitsiya faolligiga ikki 

tomonlama ta’sir ko‘rsatadi. Birinchidan, aholining 

ko‘payishi mahsulot va xizmatlarga bo‘lgan talabni 

oshirib, investorlar uchun bozor imkoniyatlarini 

kengaytiradi. Ikkinchidan, bandlikni ta’minlash va 

infratuzilmaga bo‘lgan yuklamani kamaytirish uchun 

katta hajmdagi yangi investitsiyalar zarur bo‘ladi. 

Shu sababli Namangan viloyatida investitsiya 

siyosatini sanoat ishlab chiqarishi, xizmatlar sohasi, uy-

joy qurilishi, transport, ta’lim va sog‘liqni saqlash 

infratuzilmasini rivojlantirish bilan uyg‘unlashtirish 

lozim. 

Yalpi hududiy mahsulot hududda yaratilgan 

yakuniy tovar va xizmatlar qiymatini ifodalovchi asosiy 

makroiqtisodiy ko‘rsatkich hisoblanadi. YaHM 

hajmining o‘sishi hududdagi ishlab chiqarish, xizmatlar, 

qurilish va investitsion faollikning kengayib 

borayotganini ko‘rsatadi (1-rasm).

 

 
1-rasm. Namangan viloyatida yalpi hududiy mahsulotning o‘sish dinamikasi, 2020-2025 yillar 

 

Namangan viloyatida yalpi hududiy mahsulot 

hajmi 2020-yildagi 34 169,1 mlrd so‘mdan 2025-yilda 85 

419,0 mlrd so‘mga yetgan. Natijada viloyat iqtisodiyoti 

hajmi qariyb 2,5 baravarga yoki 149,9 foizga oshgan. 

YaHMning o‘sishi sanoat mahsulotlari ishlab 

chiqarish, xizmatlar sohasi, qurilish ishlari va asosiy 

kapitalga kiritilgan investitsiyalar hajmining ko‘payishi 

bilan bog‘liq. Xizmatlar sektorining tez rivojlanishi va 

sanoat ishlab chiqarishining ortishi viloyat iqtisodiyotida 

tarkibiy o‘zgarishlar yuz berayotganidan dalolat beradi. 

Mazkur tendensiya Namangan viloyatining 

an’anaviy agrar-industrial modeldan sanoat, xizmatlar va 

zamonaviy infratuzilma tarmoqlarining roli yuqori 

bo‘lgan diversifikatsiyalashgan iqtisodiy modelga 

o‘tayotganini ko‘rsatadi. 

Biroq nominal YaHMning o‘sishi hududiy 

rivojlanish sifatini to‘liq ifodalamaydi. Investitsiya 

mexanizmi samaradorligini baholashda aholi jon boshiga 

YaHM, real o‘sish sur’atlari, mehnat unumdorligi, 

bandlik, eksport va ishlab chiqarishning texnologik 

tarkibi kabi ko‘rsatkichlarni ham hisobga olish zarur. 

Bozor iqtisodiyoti sharoitida investitsiya 

mexanizmlarining samarali harakatlanishi tegishli 

infratuzilma mavjudligiga bog‘liq. Investitsiya 

infratuzilmasi investorlar, korxonalar, moliyaviy 

institutlar va davlat boshqaruvi organlari o‘rtasidagi 

iqtisodiy aloqalarni ta’minlovchi tashkilotlar va 

xizmatlar tizimidan iborat. 

Namangan viloyatidagi investitsiya 

infratuzilmasining asosiy elementlari quyidagilardan 

iborat: 

tijorat banklari va mikromoliya tashkilotlari; 

sug‘urta va lizing kompaniyalari; 

erkin iqtisodiy va kichik sanoat zonalari; 

transport va logistika markazlari; 

elektr energiyasi, gaz va suv ta’minoti 

infratuzilmasi; 

telekommunikatsiya va raqamli xizmatlar; 

investitsiya va eksportni qo‘llab-quvvatlovchi 

institutlar; 

konsalting, marketing va loyiha xizmatlari; 

xalqaro moliya institutlari va xorijiy investorlar 

bilan hamkorlik tizimi. 

Infratuzilmaning rivojlanishi investitsiya 

loyihalarini ishlab chiqish va amalga oshirish 

xarajatlarini kamaytiradi, investorlar uchun axborot olish 

imkoniyatlarini kengaytiradi hamda moliyaviy 

resurslarning real sektorga yo‘naltirilishini tezlashtiradi 

[7]. 

Hududiy investitsiya mexanizmi faoliyatini 

baholashda investitsiyalarni moliyalashtirish manbalari 

alohida ahamiyatga ega. Korxona va aholi 

mablag‘larining jami investitsiyalardagi ulushi ichki 

moliyaviy resurslarning investitsiya jarayonidagi rolini 

ifodalaydi (2-jadval).

 

https://globalsciencehub.uz/index.php/IE/uz

2-jadval 

Asosiy kapitalga investitsiyalarda korxona va aholining o‘z mablag‘lari ulushi,%2 

Mintaqalar 2005y. 2010y. 2015y. 2020y. 2025y. 

O‘zbekiston Respublikasi 57,5 52,5 56,2 40,8 21,6 

Qoraqalpog‘iston Respublikasi 41,0 57,3 27,8 39,1 20,6 

Andijon viloyati 59,2 77,8 66,8 47,6 16,5 

Buxoro viloyati 79,2 29,7 51,8 38,3 20,1 

Jizzax viloyati 68,5 70,2 58,4 20,9 19,1 

Qashqadaryo viloyati 76,8 63,7 61,0 21,6 21,1 

Navoiy viloyati 62,7 41,9 60,8 25,8 15,3 

Namangan viloyati 50,5 72,1 55,5 41,9 13,9 

Samarqand viloyati 50,3 77,9 73,1 53,0 24,5 

Surxondaryo viloyati 67,5 56,0 61,2 23,7 22,5 

Sirdaryo viloyati 
49,0 55,9 41,2 29,9 

12,4 

Toshkent viloyati 63,8 52,8 53,6 51,6 26,3 

Farg‘ona viloyati 62,4 61,6 63,8 43,3 20,9 

Xorazm viloyati 52,4 63,4 67,5 41,2 23,6 

Toshkent sh. 37,5 41,4 64,4 54,0 28,7 

 

2-jadval ma’lumotlariga ko‘ra, O‘zbekiston 

bo‘yicha korxona va aholi mablag‘larining asosiy 

kapitalga investitsiyalardagi ulushi 2005 yildagi 57,5 

foizdan 2025 yilda 21,6 foizgacha pasaygan. 

Namangan viloyatida mazkur ko‘rsatkich 2010-

yilda 72,1 foizni tashkil etgan bo‘lsa, 2025 yilga kelib 

13,9 foizgacha kamaygan. Natijada ichki mablag‘larning 

ulushi 58,2 foiz punktga qisqargan. 

2025 yilda Namangan viloyati korxona va aholi 

mablag‘larining ulushi bo‘yicha respublika o‘rtacha 

ko‘rsatkichidan 7,7 foiz punkt past bo‘lgan. Mazkur holat 

viloyatda investitsiya jarayonlarining korxona va aholi 

mablag‘laridan xorijiy investitsiyalar, kreditlar va 

boshqa institutsional moliyalashtirish manbalariga 

o‘tayotganini ko‘rsatadi. 

Investitsiyalarni moliyalashtirish tarkibidagi 

bunday transformatsiya quyidagi omillar bilan 

izohlanishi mumkin: 

yirik sanoat va infratuzilma loyihalarining 

ko‘payishi; 

xorijiy investorlar faoliyatining kengayishi; 

sanoat zonalari va investitsiya dasturlarining 

rivojlanishi; 

xalqaro moliya institutlari resurslarining jalb 

qilinishi; 

ishlab chiqarishni modernizatsiya qilish uchun 

katta hajmdagi tashqi kapitalga talabning ortishi; 

mahalliy korxonalar o‘z mablag‘larining yirik 

loyihalarni moliyalashtirish uchun yetarli emasligi. 

Tashqi va institutsional mablag‘larning ortishi 

viloyat iqtisodiyotiga yangi texnologiyalar, boshqaruv 

tajribasi va eksport bozorlariga chiqish imkoniyatlarini 

olib kirishi mumkin. Biroq xorijiy kapitalga haddan 

tashqari bog‘liqlik valyuta tavakkalchiligi, foydaning 

repatriatsiyasi va tashqi iqtisodiy sharoitlarning 

o‘zgarishi bilan bog‘liq xavflarni ham yuzaga keltiradi. 

Shuning uchun investitsiya mexanizmi 

barqarorligini ta’minlashda ichki va tashqi 

moliyalashtirish manbalari o‘rtasidagi maqbul 

mutanosiblikni shakllantirish zarur. 

To‘g‘ridan-to‘g‘ri xorijiy investitsiyalarning 

iqtisodiy faoliyat turlari bo‘yicha taqsimlanishi hududiy 

investitsiya siyosatining ustuvor yo‘nalishlarini aniqlash 

imkonini beradi. TTXI tarkibining 

diversifikatsiyalashuvi hudud iqtisodiyotining tashqi 

ta’sirlarga chidamliligini oshirishga xizmat qiladi (3-

jadval).

 

 
2 Namangan viloyati statistika boshqarmasi ma’lumotlari asosida muallif tomonidan tuzilgan. 

3-jadval. 

Namangan viloyati iqtisodiyotiga jalb etilgan TTXI hajmi iqtisodiy faoliyat turlari bo‘yicha (mln. AQSh 

dollari, 2020–2025 yy.)3 

Iqtisodiy faoliyat turlari 2020 2021 2022 2023 2024 2025 Ulushi, % (2025) 

Sanoat 55 68 82 95 110 125 34,3 

Qishloq xo‘jaligi 12 13 15 16 16 18 4,9 

Qurilish 20 22 28 30 32 37 10,1 

Savdo 18 20 19 18 17 18 4,9 

Transport va logistika 25 30 38 45 55 65 17,8 

Ko‘chmas mulk operatsiyalari 15 17 20 23 25 29 7,9 

Axborot va aloqa 5 6 8 9 10 12 3,3 

Ta’lim, sog‘liqni saqlash 3 3 4 4 4 5 1,4 

Boshqa faoliyat turlari 25 27 32 36 47 56 15,4 

Jami 178 206 246 276 316 365 100,0 

 

3-jadval ma’lumotlariga ko‘ra, Namangan 

viloyatiga jalb etilgan TTXI hajmi 2020 yildagi 178 mln 

AQSh dollaridan 2025 yilda 365 mln AQSh dollariga 

yetgan. Natijada xorijiy investitsiyalar hajmi 187 mln 

dollarga yoki 105,1 foizga oshgan. 

Mazkur davrda TTXIning o‘rtacha yillik o‘sish 

sur’ati qariyb 15,4 foizni tashkil etgan. Bu xorijiy 

investorlarning Namangan viloyati iqtisodiyotiga 

qiziqishi barqaror ravishda ortib borayotganini 

ko‘rsatadi. 

Sanoat, transport-logistika va qurilish 

tarmoqlarining jami TTXIdagi ulushi 62,2 foizni tashkil 

etgan. Bu viloyatda ishlab chiqarish quvvatlarini 

modernizatsiya qilish, sanoatlashuv va transport 

infratuzilmasini rivojlantirish investitsiya siyosatining 

asosiy yo‘nalishlariga aylanganini ko‘rsatadi. 

Sanoat sohasiga yo‘naltirilgan TTXI hajmi 2020 

yildagi 55 mln dollardan 2025 yilda 125 mln dollarga 

yetib, 2,3 baravarga oshgan. Transport va logistika 

sohasidagi investitsiyalar esa 25 mln dollardan 65 mln 

dollarga ko‘payib, 2,6 baravarlik o‘sishni qayd etgan. 

Axborot va aloqa sohasidagi investitsiyalar hajmi 

5 mln dollardan 12 mln dollarga oshgan bo‘lsa-da, 2025-

yilda uning jami TTXIdagi ulushi atigi 3,3 foizni tashkil 

etgan. Ta’lim va sog‘liqni saqlashga yo‘naltirilgan 

investitsiyalar ulushi esa 1,4 foiz darajasida qolgan. 

Qishloq xo‘jaligi viloyat iqtisodiyotida muhim 

o‘rin egallashiga qaramay, uning TTXIdagi ulushi 4,9 

foizni tashkil etgan. Ushbu holat qishloq xo‘jaligi 

mahsulotlarini chuqur qayta ishlash, saqlash, logistika va 

eksport infratuzilmasiga xorijiy investitsiyalarni ko‘proq 

jalb qilish imkoniyatlari mavjudligini ko‘rsatadi. 

Tadqiqot natijalari Namangan viloyatida 

demografik va iqtisodiy salohiyatning o‘sishi investitsiya 

mexanizmlarini rivojlantirish uchun qulay sharoit 

yaratayotganini ko‘rsatadi. Aholi sonining ko‘payishi 

mehnat resurslari va ichki bozor hajmini kengaytiradi. 

Biroq bu jarayon investitsiya siyosatining bandlik, inson 

 
3 Namangan viloyati statistika boshqarmasi ma’lumotlari asosida muallif tomonidan tuzilgan. 

kapitali va ijtimoiy infratuzilmani rivojlantirish bilan 

muvofiqlashtirilishini talab qiladi. 

Viloyat YaHMining qariyb 2,5 baravarga o‘sishi 

hududda iqtisodiy faollikning kengayganini ko‘rsatadi. 

Shu bilan birga, iqtisodiy o‘sishning barqarorligi uning 

qanday moliyalashtirilayotgani, investitsiyalarning qaysi 

tarmoqlarga yo‘naltirilayotgani va ular natijasida qanday 

qo‘shilgan qiymat yaratilayotgani bilan belgilanadi. 

Korxona va aholi mablag‘larining 

investitsiyalardagi ulushi keskin kamayib borayotgani 

investitsiya mexanizmining tashqi resurslarga 

asoslangan modelga o‘tayotganini anglatadi. Ushbu 

tendensiya yirik loyihalarni amalga oshirish uchun 

qo‘shimcha imkoniyat yaratadi, biroq mahalliy 

korxonalar va moliyaviy institutlarning investitsiya 

jarayonidagi ishtiroki zaiflashishiga olib kelishi mumkin. 

Shu bois xorijiy investitsiyalarni jalb qilish bilan 

bir qatorda quyidagi yo‘nalishlarda ichki investitsiya 

salohiyatini kuchaytirish lozim: 

korxonalar foydasini reinvestitsiya qilishni 

rag‘batlantirish; 

aholi jamg‘armalarini kapital bozoriga jalb etish; 

korporativ obligatsiyalar bozorini rivojlantirish; 

mahalliy investitsiya fondlarini tashkil etish; 

tijorat banklarining uzoq muddatli resurs bazasini 

kengaytirish; 

sug‘urta va pensiya jamg‘armalari mablag‘larini 

investitsiya loyihalariga yo‘naltirish. 

TTXIning sanoat, transport va qurilishda yuqori 

darajada jamlanishi hudud iqtisodiyotining real sektoriga 

ijobiy ta’sir ko‘rsatadi. Biroq investitsiyalarning 

cheklangan tarmoqlarda konsentratsiyalashuvi hududiy 

iqtisodiyotni ayrim tarmoqlardagi talab va narx 

o‘zgarishlariga bog‘lab qo‘yishi mumkin. 

Xorijiy investitsiyalar tarkibini 

diversifikatsiyalash uchun raqamli iqtisodiyot, axborot 

texnologiyalari, ta’lim, sog‘liqni saqlash, turizm, yashil 

energetika va qishloq xo‘jaligi mahsulotlarini chuqur 

qayta ishlash sohalariga alohida e’tibor qaratish lozim. 

https://globalsciencehub.uz/index.php/IE/uz

XULOSA 

Olib borilgan tadqiqotlar asosida quyidagi 

xulosalar shakllantirildi. 

Birinchidan, Namangan viloyatining yuqori 

demografik salohiyati investitsiya mexanizmlarini 

rivojlantirish uchun muhim iqtisodiy omil hisoblanadi. 

2020–2025-yillarda viloyat aholisi 323,4 ming kishiga 

yoki 11,3 foizga oshgan. Bu mehnat resurslari va ichki 

bozor hajmining kengayishiga xizmat qilgan. 

Ikkinchidan, viloyatda yalpi hududiy mahsulot 

hajmi 2020-yildagi 34 169,1 mlrd so‘mdan 2025-yilda 85 

419,0 mlrd so‘mga yetib, qariyb 2,5 baravarga oshgan. 

Ushbu holat ishlab chiqarish, xizmatlar, qurilish va 

investitsion faollik kengayganini ko‘rsatadi. 

Uchinchidan, Namangan viloyatida korxona va 

aholining o‘z mablag‘lari ulushi 2010-yildagi 72,1 

foizdan 2025-yilda 13,9 foizgacha pasaygan. Natijada 

hududiy investitsiya mexanizmi ichki manbalarga 

asoslangan modeldan xorijiy va institutsional kapitalning 

roli yuqori bo‘lgan modelga o‘tmoqda. 

To‘rtinchidan, Namangan viloyatiga jalb etilgan 

TTXI hajmi 2020–2025-yillarda 178 mln dollardan 365 

mln dollarga ko‘paygan. Ushbu davrda xorijiy 

investitsiyalar hajmi 2,1 baravarga oshgan. 

Beshinchidan, 2025-yilda TTXIning 34,3 foizi 

sanoat, 17,8 foizi transport va logistika, 10,1 foizi 

qurilishga yo‘naltirilgan. Ushbu uch tarmoqning jami 

ulushi 62,2 foizni tashkil etgan. 

Oltinchidan, axborot va aloqa, ta’lim, sog‘liqni 

saqlash va qishloq xo‘jaligida TTXI ulushining pastligi 

investitsiya siyosatini innovatsion, raqamli va ijtimoiy 

yo‘nalishlar bo‘yicha diversifikatsiyalash zarurligini 

ko‘rsatadi. 

Yettinchidan, Namangan viloyatida investitsiya 

mexanizmlarining samarali harakatlanishi uchun 

demografik o‘sish, iqtisodiy rivojlanish, investitsiya 

infratuzilmasi va moliyalashtirish manbalarini yagona 

hududiy boshqaruv tizimi doirasida muvofiqlashtirish 

zarur. 

Umuman olganda, Namangan viloyatining 

demografik va iqtisodiy salohiyati investitsiya faoliyatini 

kengaytirish uchun yetarli imkoniyatlar yaratmoqda. 

Mazkur imkoniyatlardan samarali foydalanish 

investitsiya oqimlarini tarmoqlar bo‘yicha 

diversifikatsiyalash, ichki moliyaviy manbalarni 

faollashtirish, xorijiy investitsiyalarni yuqori qo‘shilgan 

qiymatli sohalarga yo‘naltirish hamda hududiy 

infratuzilmani rivojlantirishni talab qiladi. 

